
70 - жылдығына арналған 

әдістемелік-библиографиялық құрал

Арқалық, 2009

Құрастырушыдан

Халыққа білім мен тәрбие берудің бір кілті кітапта екені анық. Білім таусылмайтын байлық болса, сол байлықтың қоймасы кітапхана болып табылады. Өлкетану жұмысы – кітапхана жұмысының маңызды бір бөлігі. Сондықтан кітапхана қабырғасында жерлес ақын-жазушылырымыздың шығармашылығын дәріптеп насихаттау мақсатында түрлі іс-шараларды ұйымдастырып өткізу – біздің міндетіміз. 
Торғай даласы ақындық, шешендік өнердің және батырлар өлкесі ретінде қазақ елі-жұртына мәлім. Киелі Торғай өлкесінің ақын-жазушыларының көптеген шығармалары кітапқа еніп, тәуелсіз мемлекетіміздің мәдени мұрасын байыта түсуде.

 Ал біздің мақсатымыз осыншама ұшаң-теңіз жазушылар мұрасының ішінен кітапхана қорындағы бар әдебиеттерге сүйене отырып, оларға шолу жасап, қалың көпшілікке таныстыру. Өлкемізден шыққан жазушылардың шығармашылығына арналған бұл әдістемелік құрал үш бөлімнен тұрады.
 Бірінші бөлім «Тарих және тағдыр» аталып, өлкемізден шыққан ғалым-жазушы Қойшығара Салғараұлының шығармашылығына арналады;
«Толғаныстар арқауы – тарихи Торғай» атты екінші бөлімі Беимбет Майлин атындағы әдеби сыйлықтың, халықаралық Алаш сыйлығының иегері, жазушы Қоғабай Сәрсекеевтің;
Ал «Сейіті бар Торғайдың...» атты үшінші бөлімі жазушы, этнограф, публицист, сатирик Сейіт Кенжеахметұлының шығармашылығына арналады.

             Қазақстан жазушылар Одағының мүшесі,
 филология ғылымдарының кандидаты, 
ғалым-зерттеуші, Қазақстан Республикасы

 Мемлекеттік сыйлығының лауреаты, 
Қазақстанның еңбек сіңірген қайраткері 
Қойшығара Салғараұлы
Тарих және тағдыр

/ғалым-жазушы Қ.Салғараұлының 70-жылдығына арналған 

                    тарихи-танымдық кеш/

 І жүргізуші: Қойшығара Салғараұлы– халқымыздың шығу тегі және халық болып қалыптасуы тарихын жазуға өзіндік үлес қосып, төл тарихымызды өз болмысында танып білуде бұрыңғы қалыптасқан қағидалар мен тұжырымдар аясынан шығып ежелгі жазбалар дерегін бүгінгі ғылым 

жетістіктерімен сабақтастыра зерттеу арқылы соны ой тұжырымдар айтып жүрген  ғалым-жазушылырымыздың бірі. 

ІІ жүргізуші: Тіл, тарих, тағдыр атты көне мен көз алдымыздағы бүгінгіні тоғыстырар үш тармақты тағлым қаламгер Салғараұлының азаматтық үнін зорайтумен бірге, соңғы кезде рухани қазынамызды тың дерекпен байыта түскен, дүние-танымды  нағыз еңбек мәуесімен толтырған ақаусыз мұраға айналғаны ақиқат..

 І жүргізуші: Қойшығара Салғараұлы 1939 жылы сәуірдің 1-ші жұлдызында Қостанай облысының Жангелдин ауданындағы Көкалат ауылында туған. Еңбек жолын шопандықтан бастаған ол 1959 жылы Қазақ мемлекеттік университетінің филология факультетінің журналистика бөліміне түседі. Кезінде журналистика саласының хас шебері саналған ол жоғары оқу орнында оқып жүрген кезінен-ақ тілшілігі тіршілігінің мәні екенін түсініп, «Ауыл өмірі» радиохабарында журналист болып істеген. 

 ІІ жүргізуші: Оқуын бітіргесін қызметін Қазақ телерадио комитетінің Қостанай облыстық бөлімшесінде ұзақ жылдар тілші болып жалғастырды. Торғай облысы ашылған жылдары облыстық телерадио комитетінде бас редактор болып, кейін ағамыздың өз сөзімен айтар болсақ, өткен ғасырдың 70-шы жылдарының ортасында, қоғамға қалтқысыз көзқарасын қалыптастырған  «Социалистік Қазақстан»(қазіргі «Егемен Қазақстан») газетінің беделді тілшісі болып істеген кезеңі көрінеді.

 І жүргізуші: Ет жақын туыстары немесе көңіл жықпас сыйлас дос-жарандарының қуаныш тойлары, газеттің кезекшілігі, болмаса көпшілік жиынға бармастан, ұйқы-күлкіні ұмытып, кешкі сағат 6-да редакциядан шыға салып, сол кездегі Пушкин атындағы кітапханаға баруды әдетіне айналдырады. Кітапхана түнгі 11-де жабылғанша тапжылмай, шұқшиып отырып, талай жыл, ай-күнді құр жібермей, қазақ тарихына қатысты деген құжаттармен танысады. Көптеген деректерді, мәліметтерді көзімен көріп, керегіне жаратады.

ІІ жүргізуші: Қойшығара ағамыздың ел тарихына ден қойғаны соншалық, газеттегі тілшілігінен ауысып, Қазақ ұлттық ғылыми академиясына жұмысқа орналасады. Сөйтіп, Қойшығара ағамыздың ішкі ойы жүзеге асып, ғылыммен айналысуына, ізденуіне мол мүмкіндік туады. Осы жылдары «Абайдың тарихи танымдары» деген тақырыпта диссертация қорғап, филология ғылымының кандидаты атанады.

І жүргізуші:  Осылай Қойшығара ағамыз тыңбаған ізденісінің арқасында көптеген тарихи еңбектерімен, солардың ішінде ғалымдар арасында үлкен дау-дамай туғызған «Алтын тамырымен» ұлтымыздың тарихына төтелей тартып, өлшеусіз еңбегімен сүбелі үлесін қосып, елін сүйсіндірді, қалың орман халқына атын танытты.

ІІ жүргізуші:  Қойшығара ағамыздың 1986 жылы «Жалын» баспасынан жарық көрген  «Алтын тамыр» роман-эссесіне пікір жазған Әбіш Кекілбаев, Құлмат Өмірәлиев ағаларымыз: «Жазушы Қойшығара Салғарин бұл шығармасында этноним этимологиясы төңірегіндегі тарихи деректерге сүйене отырып, халқымыздың басынан өткерген қилы-қилы тарихына барлау жасайды, жаңа дәуірдің, социалистік қоғамның баға жетпес артықшылығын әңгімелейді. Туындының тілі шұрайлы, танымдық дерегі мол», - деп айтар ойларын қысқаша түіндепті.

   І жүргізуші:  Уақыт өте келе, «Алтын тамыр»-ды 1989 жылы «Көмбе» жалғастырды. 1994 жылы заңды жалғасы үшінші кітабы «Қазақтың қилы тарихы» қосылып, тарихи трилогия дүниеге келді. Осынау тарихи танымы мол туындыларды оқырмандары дер кезінде қолына алып, ел тарихымен молынан, жүйелі сусындады Бұл шығармалар жоғары бағаланып, мемлекеттік сыйлыққа ие болды..   

ІІ жүргізуші: Бұл кітаптар, ең алдымен, қазақ халқының да көктен түспегенің, жердің жігінен шықпағанын, Ұлан Даланың ұрпағы – төл перзенті екенін дәйекті деректермен шынайы дәлелдеп шыққан шығарма. Бұрыңғы тарихымыз арқауы тозған арқандай үзік-үзік, байланыссыз еді. Жазушы Қойшығара әңгіменің әлқиссасын сонау біздің дәуірімізге дейінгі V ғасырдан бастап – кешегі моңғол шапқыншылығына дейін созып, тарихи желі тартып, тұтас жүйе жасаған. Ата текті танытудың тура жолы осы.

І жүргізуші:  «Алтын тамыр»- сонау өткен замандардың шыңдығы жөнінде, бүгінге дейін өз маңызың жоя қоймаған билік пен басқару жүйесі, түрлі хроникалық –осы күнге дейін белгісіз шайқастар мен тұрмыс, жалпы түрік этносының сол кезеңдегі тарихы туралы жан-жақты мол мағлұматтарға толы.

ІІ жүргізуші: «Алтын тамыр»дың заңды жалғасы болып табылатын «Көмбе»де де тарихи деректер мол. Автор бұл шығармасында да этноним этимологиясы төңірегіндегі деректерге сүйене отырып,   халқымыздың көне тарихына барлау жасайды, бастауын ғасырлар тереңінен алған халықтар достығының шынайы болмысын тарихи оқиғалар негізінде өрнектейді.

І жүргізуші:  Алдыңғы екі кітапқа қарағанда «Қазақтың қилы тарихы» егемендікке қолымыз жетті-ау дейтін шақта дүниеге келді. Кітап шын мәнінде автордың нені көксегенің айнадай ғып көрсетіп тұрғандай. Бұл кітап та алдыңғы екеуімен үндесіп жатыр. Уақыт мерзімі тұрғысынан алдыңғы шығармалардың жалғасы іспетті. Кітапта жазушы жалпы этногенез мәселесіне сөзсіз қатысы бар – қарлық, түргеш қағанаттары мен қазақ -өзбек, қазақ – ноғай жұп айырысулары және бұл процестердің кейбір көлеңкелі жағдайлары оған байланысты өз пікірлерін алға тартады.

ІІ жүргізуші: Тарихи тақырыпты жалғастыра келе, ғалым-жазушы «Қазақтар» атты еңбегінде Қазақ хандығының құрылғанынан бастап ыдырағанына дейінгі саясат ықпалымен бұрмаланған тарихи шындықты деректі айғақтар арқылы қалпына келтіруге күш салады. Соған орай кітаптың танымдық деректері де, өзіне тән жаңа тұжырымдары да мол.

 І жүргізуші: Бүкіл түрік тектес халықтардың тарихынан анықтамалық түсініктеме беретін «Хандар кестесін» 1992 жылы түзеп берген де Қойшығара Салғараұлы болды. Бұл шығармасы осынау Ұлы Далада әр кезеңде өмір сүрген патшалықтар қағанаттардың, мемлекеттер мен хандықтардың билеушілерінің жылнамалық кестесін жасай отырып, сол кезеңдердің тарихынан нақты деректер береді.

ІІ жүргізуші:  Жазушы еңбегінің тағы бір биік парасы оның Президент тапсырмасымен Қытай еліне барып, ондағы көне жазбалардың төл тарихымызға қатысты тұстарын жинақтап көшіріп әкелуіне және соны ана тіліне аударып, ғылым атты арнаны інжу-маржанмен байытуына байланысты. «Санат» баспасынан сол материалдар негізінде «Сиуңну», «Таным тармақтары», «Жүз құжат», «Дуңқу», «Гаучы», «Түріктер, жужандар», «Қытай оқымыстылары қазақ тарихы жөнінде» жинақтары, «Қытай деректері: атаулар, лауазымдар, терминдер» түсіндірме анықтамалығы мен «Дала империялары», «138 құжат» атты кітаптары жарық көрді. 

 І жүргізуші: Ұзақ жылдар бойы түрік тектес халықтардың шығу тарихын зерттеп, өнімді еңбек етіп жүрген ғалым-жазушы Қойшығара Салғараұлының «Түрік әлемі»(Тарихты қайта пайымдау) атты еңбегі түпнұсқалық дереккөздері арқылы қалыптасқан қағидалар аясынан шыға ой толғап,тарихи ақиқатты ашуға арналған. Автордың тиянақты дәлелдеулері, байыпты пайымдаулары, батыл тұжырымдары тарихты жаңаша пайымдауға, сол арқылы адамзат өркениетінің қос ұстынының бірі – көшпелілер мәдениетін өз болмыс-бітімімен тануға, білімге негізделген білікті пікір таласына шақырады.

ІІ жүргізуші:  Ғалым-жазушы Қойшығара Салғараұлының «Ұлы қағанат» атты жаңа кітабы түрік халықтары тарихын жаңа таным-түсінік тұрғысынан танып-білуге арналған. Еңбек – байыпты пайымдаумен, тосын да батыл тұжырымдарымен ерекшеленеді. Автор түпнұсқалық  дереккөздері мәліметтерін жан-жақты талдау арқылы еуропалық таным-түсінік бойынша қалыптасқан бұрыңғы қағидалар шеңберінен шығып, жаңаша пайымдауға өріс ашады, соған сай  тың пайымдаулар шоғырын жасайды.

І жүргізуші:  Қазақ тарихы – қағажу көріп, ақиқаты ашылмай да, айтылмай да келген тарих. Түбіміз түп-түгел зерделенді, табан астындағы таңбалар егжей-тегжейлі танылды деп айта алмаймыз. Тарихтың тыңы енді ғана игерілуде. Сол тыңды зерде соқасымен сөгіп, жұрт оқып тауысып болмай жатып, үсті-үстіне төпелеп, оқырманды кітаптан бас алдырмайтын күйге түсірген жазушы – Қойшығара Салғараұлы.  

 ІІ жүргізуші: Елдіктің басы – ел тарихын білуден басталса керек. Сол ақиқатты сезінбей, сол шындыққа жүгінбей, ұлы мақсат – тәуелсіз мемлекет бола алмаймыз. Осыны түйсініп, түсінсек қана алдымыз жарық, келешегіміз нұрлы болмақ.

Қ. Салғараұлының шығармашылығына арналған

викторина сұрақтары:

1. Жазушы – ғалым Қойшығара Салғараұлы кашан және қай жерде дүниеге келген?
2. Болашақ жазушы-ғалым еңбек жолын қалай бастайды және қай оқу орнына түседі?
3. Студент кезінде қай жерде жұмыс жасайды?
4. Оқу орнын бітірген соң еңбек еткен жерлерің атаңыз.
5. Тарихи ғылыммен айналысу үшін қандай жұмысқа орналасады?
6. Ғалым-жазушының тарихи трилогиясының бірінші кітабін атаңыз.
7. Қойшығара Салғараұлы қай еңбектері үшін мемлекеттік сыйлық иегері атанды?
8. Елбасы Қойшығара Салғараұлын қай елге және не үшін жіберді?
9. Ол сапардан соң қандай еңбектер жазылды?
10.  Жазушының соңғы уақытта жазған шығармаларын атаңыз.
Кітап көрменің жобасы:

Тақырыбы: Ұлтымыздың тарихын зерделеген

І бөлімі: Тарих тылсымының тамыршысы

Дәйексөз: «Мен ойдан ештеңе қосқаным жоқ, тек тарихты ой елегінен өткіздім...»

ІІ бөлімі: Тарихи таным таразысы

Дәйексөз: «Зерттеуші ретінде тарихты қалай нысанаға алып зерттеудің, журналист ретінде ел өміріндегі ең өзекті нәрсені қалай тап басып жазудың, жазушы ретінде халықтың мұңы  мен мұраты туралы қары талмай қалай толғата қалам тербеудің үлгісін көрсеткен қаламгер»

Н.Назарбаев.

Қойшығара Салғараұлының шығармалары:

Қазақтар[Мәтін]: роман-эссе / Қ.Салғараұлы. – Алматы: Өнер, 1995. – 352 б.

Қазақтың қилы тарихы [Мәтін]: роман-эссе / Қ.Салғараұлы. – Алматы: Жалын, 1992. – 304 б.

Ойлан, қазақ! [Мәтін]/ Қ.Салғараұлы. – Астана: Фолиант, 2009. – 184 б.                                                                

Таным баспалдақтары [Мәтін]/ Қ.Салғараұлы. – Алматы: Қазақстан, 1993. – 120 б.

Таным тармақтары [Мәтін]/құраст.:Қ.Салғараұлы. – Алматы: Санат, 1998. – 275 б.

Түрік әлемі (Тарихты қайта пайымдау) [Мәтін]/Қ. Салғараұлы. – Астана: Елорда, 2000. – 476 б.

Ұлы қағанат [Мәтін]/ Қ. Салғараұлы. – Астана: Фолиант, 2008. – 552 б.

Хандар кестесі [Мәтін]: шығыс хандарының жылнамалық кестесі /Құраст.: Қ.Салғараұлы. – Алматы: Жалын, 1992. – 48 б.

Жанында жүр жақсы жан [Мәтін]/ Қ.Салғарин. – Алматы: Қайнар, 1972. – 128 б.

Көмбе [Мәтін]: роман-эссе /Қ.Салғарин.– Алматы: Жалын, 1989. – 446 б.


Соқпақ жолға бастайды [Мәтін]: повесть пен әңгімелер / Қ.Салғарин. – Алматы: Жалын, 1979. – 160 б.


Тоғысқан тағдырлар [Мәтін]: повестер мен әңгімелер / Қ.Салғарин. – Алматы: Жалын, 1984. – 168 б.

Ол туралы әдебиеттер:

Абдуллин, Ә. Тарих көмбесін тарақтаған [Мәтін] / Әмірхан Абдуллин // Қостанай таңы. – 1999. – 7 желтоқсан.

Алпысбаев, А. «Елді халық едім, елім қазір қайда?..» Күлтегін (үлкен жазу) [Мәтін] / Асқар Алпысбаев // Қазақ әдебиеті. – 1991. – 24 мамыр.- 10 б.

Ахметбекұлы, К. Тарихтан – тағылым [Мәтін] / К. Ахметбекұлы // Қазақстан мұғалімі. – 1992. – 4 желтоқсан.

Әлім, Қ. Тарих тылсымының тамыршысы [Мәтін]: [Жазушы Қ.Салғарин 60 жаста]/ Қайсар Әлім // Қостанай таңы. – 1999. – 15 маусым.

Әлімбаев, М. Тарихи трилогия тағлымы [Мәтін]: мемлекеттік сыйлыққа ұсынылған шығармалар / М. Әлімбаев; Х. Тілемісов // Егемен Қазақстан. – 1994. – 8 желтоқсан.

Бектемісов, А. Елбасының сенімін ақтаған [Мәтін]: тарихшы ғалым, ақберен жазушы Қойшығара Салғараұлы туралы толғаныс / Асқарбек Бектемісов // Қостанай таңы. – 2009. – 1 сәуір. – 4 б.

Есімов, Г. Бас кейіпкер – тарих [Мәтін]:[Қ.Салғариннің «Алтын тамыр» атты кітабы жайлы] / Г.Есімов // Ана тілі. – 1992. – 12 қараша.

 Қазақстан жазушылар Одағының мүшесі, 
Халықаралық Еуразия академиясының академигі, Беимбет Майлин атындағы
әдеби сыйлықтың, халықаралық Алаш сыйлығының иегері,

ҚР еңбек сіңірген қайраткері, 
Қостанай, Торғай қалаларының құрметті азаматы
Қоғабай Сәрсекеев 
«Толғаныстар арқауы – тарихи Торғай»

/жазушы Қоғабай Сәрсекевтің 70-жылдығына орай

ауызша журнал/

1-ші беті: Қоғабай Сәрсекеевтің өмірі мен шығармашылығы.
2-ші беті: Жазушының әңгімелері

3-ші беті: Ел ерсіз, ер елсіз болмайды («Заманақыр» романы туралы)
4-ші беті: Жазушы толғаныстары 
1-ші беті: Қоғабай Сәрсекеевтің өмірі мен шығармашылығы.

Қазақтың көрнекті жазушысы, белгілі қоғам қайраткері Қоғабай Сәрсекеев 1939 жылғы сәуірдің 1 жұлдызында Қостанай облысының Амангелді ауданындағы Крупская атындағы кеңшарда дүниеге келген. Ол Торғай селосындағы Ы.Алтынсарин атындағы орта мектепті бітіргеннен кейін 1958 жылы ҚазМУ-дің филология факультетінің журналистика бөліміне түседі. Университет қабырғасында оқып жүрген кезінде Қоғабай Сәрсекеев республикалық басылымдармен тығыз байланыста болады. Өзі жазған шығармаларын жарыққа шығарып, жас қаламгер ретінде оқырмандарға белгілі бола бастайды.


1963 жылы журналист дипломын алысымен Қоғабай Сәрсекеев республикалық балалар басылымы «Қазақстан пионеріне» орналасады. Оның қаламынан туған қызықты қысқа этюдтер мен әңгімелер жас қаламгердің шығармашылығын одан сайын шыңдай түсуге жол ашады. Журналистік шеберлігі қалыптасқан қаламгерді республиканың аға газеті «Социалистік Қазақстан» қызметке шақырады. Үлкен басылымда жұмыс істеу қолға түскен бақыт болатын. Мұнда жас маман журналистиканың қыры мен сырын терең меңгеруді, азаматтық ұстанымды қалыптастыруды бойына сіңіре білді.


Қоғабай Сәрсекеев 1967 жылы «Қазақ әдебиеті» газетіне жауапты қызметке ауысады. Оның жазушылар басылымына келу себебі бірыңғай шығармашылықпен айналысуға мүмкіндіктің мол екндігінен туындады. Сол жылы жас жазушының «Жалын» баспасынан «Кілт» атты әңгімелер жинағы шықты. Кітап сыншы қауымның назарына ілініп, жылы пікірлермен қауышты. 1974 жылы «Жалын» баспасынан «Қараша қыздар» атты әңгімелер мен повестер жинағы жарық көрді. 


Қоғабай Сәрсекеев 1979 жылы Торғайдағы ұлт-азаттық қозғалыстың ұйымдастырушысы, дала батыры Амангелді Иманов туралы «Қызыл жалау» атты тарихи роман жазып, оқырманға ұсынды. Өз заманының тыныс-тіршілігін, өмір мен ажалдың арасындағы күресті, дала қазақтарының бостандық жолындағы арпалысын баяндайтын шығарма жас ұрпақты патриоттық рухта тәрбиелеуге өзінің үлесін қосты десек артық айтпаған болар едік.


Сонымен қатар, жазушы драматург ретінде де танымал. Оның «Қол мерген», «Ы. Алтынсарин», «Кестелі орамал», «Фәтима», «Ашутас», «Сарбаздар» деп аталатын скетч-пьесалары халық театрларының сахнасында қойылып, радио арқылы беріліп келеді.


1990 жылы «Заманақыр» атты романы «Жазушы» баспасынан жарық көрді.


Жазушы Қоғабай Сәрсекеев баспа, полиграфия және кітап саудасы жүйесінде көп жыл бойы жемісті еңбек етті. Ол «Кітап жаршысы» газетінің редакторы, «Жалын» баспасының бас редакторы, «Қазкітап» бірлестігінің бас директоры болды.


Қазақтың көрнекті жазушысы, белгілі қоғам қайраткері Қоғабай Сәрсекеев Қостанай қаласының құрметті азаматы.


Бүгінгі таңда Қоғабай Сәрсекеев белгілі баспагер-кәсіпкер. Ол бірнеше жыл бойы республикалық «Қазақ» газетін шығарып келеді.  

2-ші беті: Жазушының әңгімелері

 «37 жыл» әңгімесі - үрейлі жылдағы үнсіз жасалған қылмыстың бізге жеткен ащы жаңғырығы. Ел ағасы, «Қарабидайық» колхозының басқармасы Есеней мен әнші Жүсіпназар жалған жаламен сотталып кете барды. Есеней зиялы жан, туғандарына сүйеніш болғаны үшін, Жүсіпназар болса халық жырларын үшін мерт болды. 1937 жылдың зобалаңы қарапайым оқиғамен кереметтей суреттелген. «37 жыл» әңгімесі 1998 жылы қазақша, орысша, ағылшынша жеке кітап ретінде жарық көрді.

Соғыс жылдарындағы тағдырлас тауқыметі «Жеңеше» әңгімесіне желі болған. Осы әңгімедегі балалық сезім, өмірге деген құлшыныс «Құсқанаты», «Кілт» әңгімелерінде де кездеседі. Әңгімелерді оқи отыра жас Қоғабайды жиі жолықтырғандай боласың. Ол нәзік сезімді Балқаш болып, Молдаш сынды дарақылармен күреседі, ізгілікке ұмтылыс жасайды. Қоғабай әңгімелерінің өн бойынан табиғи лиризм нышаны сезіліп тұрады, керемет бір нәзіктік бар. Әсіресе, бұл сезім жас бейнелер, автордың суреттеуіндегі өз тұрғылыстары бойынша жиі көрінеді. Қысқа да нұсқа әңгіме жанрын жетік меңгерген Қоғабай прозаның күрделі жанрлары повесть, романға да батыл қадам жасаған.

«Қараша қыздар» - автор қаламынан туындаған алғашқы повестердің бірі. Астанада оқу бітірген жас маман елге жетуге асық, халқына қызмет етуге құштар. Қайсардың басынан өткен оқиғалар мен бүгінгі тарихы әңгімеде сабақтаса өрбиді. Жетім баланың қиын тағдыры, үлкен ерлігі «Құндақбай» повесінде сенімді баяндалады. «Қоныр күй» повесі болса, бұл тарихи эпикалық роман «Заманақырға» бастау болғандай туынды, тарихи тұлғалар сомдалған деректі повесть.

3-ші беті: Ел ерсіз, ер елсіз болмайды («Заманақыр» романы туралы)
Өз қадірін білетін, өз басын сыйлайтын халықтардың 

бірде-бірі өзінің азаматтық, елдік, азаттық тарихын
жасамай тұра алмаған.Өйткені бүгінгі болашақ 
өткен күннің қорытындысы ғой.

Ғабит Мүсірепов.
Таңдамалының екінші томы «Заманақыр» тарихи романына берілген. Бұл шығарманың бастауында заманымыздың заңғар жазушысы Ғабит Мүсірепов тұр. Кезінде жас жазушының алғашқы қомақты дүниесінде Ғабаң тарапынан жақсы баға беріліп, үлкен үміт артылған болатын. Ғабаң бағдары қате кетпегендей, Қоғабай жазушы ұстаз сенімінен шыққандай.

Кітапта болашақ халық батыры Аманкелдімен бірге тарихи тұлғалар иықтаса қатар суреттеледі. Солардың бірі – ұлы ағартушы Ыбырай Алтынсарин. Автордың Ыбырайға деген, оның ағартушылық қызметіне арналған ыстық ықыласы оқырманын өзіне ерекше тәнті етеді. Ы.Алтынсарин төңірегінде Қазан оқытушылар семинариясының директоры, қазақ тілінің білгірі Ильминский, «Русский вестник» журналының тілшісі Юзефович, бүкіл ресейлік география қоғамының мүшесі Плотников, «Торғай» губернаторы Яковлев, кезінде Тарту университетін бітірген дәрігер Гориндер топтасқан.

Жазушы оқиға кұруға шебер. Кейіпкерлер көбіне көз алдында жүреді. Баймұрат болыс пен Жанғожа би арасындағы қырғи-қабақтық қақтығыстар, Құсбек шабарманның содырлы ісі, Бегімбет ауылының жігіттері Шотай мен Жұмаштың жазықсыз айыбы, бәрі-бәрі де бала Аманкелдінің көз алдында өтіп жатады. «Айыпкерді жасырған» Қасқыртаңдайдың жеңгесі Бәтжан Торғай түрмесіне қамалады. Мешіт қопасындағы Айнақыз бен Ғалым жігіт арасындағы ғашықтық оқиғасы, болыстың әйелі Нақан арудың әрекеттері, түрмедегі Бәтжан жесірдің қайсарлығы шебер суреттелген. Қызғылықты сәттерге толы Қасқыртаңдайдың бастан кешкендерін сүйсіне оқисың. Қасқыртаңдай Нұрхан Ахметбеков жырлаған ұры Қарғамен де кездеседі. Қарға өмірде болған адам ғой. Ел егемендігіне орай ерекше тұлға – білімге, өмірге құштар Базаркұл бейнесі.

«Заманақыр» томдығына енген кітаптарды оқи отыра Торғай ақындарының өлең, жыр, дастандарынан үзінділерді жиі кездестіруге болады. Олар айтар ой, шығарма көркемдігіне нәр беріп тұрады. Айталық ақын-шәйір Әлмағамбет молданың «Түріктің біздің қазақ бір баласы» деп басталатын дастан- шежіресінен де үзінді бар. Орынды жерінде қолданылған қазақтың көне мақалдары да кейіпкерлер аузынан жиі естіледі. Сондай мақалдардың бірнешеуін мысалға келтірер болсақ: «Өгізді оқалақ аздырады», «Атадан жақсы ер туса, елінің қамын жейді, атадан жаман ұл туса – елінің малын жейді». Құт, қамал, зауза қажетті жерінде айтар ойға нәр беріп тұр. Қазақтың байырғы салттары: ас беру, аза тұту, қонақ күту, жоқтау рәсімдері шығармада жүйелі жазылған. Бұл аталғандар «Заманақыр» эпикалық романының тарихи оқиғалық табысы болуымен қатар, кітаптың тәлімдік, тәрбиелік мәнін аша түседі.       

4-ші  бет: Жазушы толғаныстары

Кісіні өмір шыңдайтыны рас сөз.
Автор

«Портреттер»- атты жазушы Қоғабай Сәрсекеевтің 1999 жылы жарық көрген кітабына әңгіме-эсселері кірген. Шынайы өмір шындығы, жазушы өзі көріп-білген қаламдастары жайлы сыр шертеді. Жазушы толғаныстарынан Ғабит Мүсірепов, Бауыржан Момышұлы, Тахауи Ахтанов, Сырбай Мәуленов, Михаил Шолохов, Асқар Тоқмағамбетов, Қайнекей Жармағамбетов, Ғафу Қайырбеков, Сайлау Байзақұлы және басқа да алдыңғы толқын ағалар мен қатар әріптестеріне деген кішіпейіл кісілік, иманжүзді инабат аңғарылады.

«Ұлт ұстазы немесе Алаштың Ахметі – Ахмет Байтұрсынов жайлы ой-түйін» - оқырмандар назарына ұсынылып отырған бұл басылымда ұлтымыздың ұстазы танылған Ахмет Байтұрсыновтың өмірі, ол өскен орта жайлы әңгіме болады.

«...Тегі, Ахаң ұлт қамы дегенде алдына жан салмаған адам. Әйтпесе «Ақ жол» газеті кезінде «Ұлт қамы дегенді көксеген адам болмай, қазақ құлшылыққа кез болғанда бостандыққа жол көрсеткен Ахаң еді», деп бостан-бос жаза ма! Егер Сәкен Сейфуллин: «А.Байтұрсынұлы қара-пайым кісі емес, оқыған кісі. Оқығандардың арасынан шыққан, өз заманында патша арам қулықты атарман-шабармандарының қорлығына, мазағына түскен халықтың намысын жыртып, дауысын шығарған кісі. Өзге оқыған мырзалар шен іздеп жүргенде, қорлыққа шыдап, құлдыққа көніп, ұйқы басқан қалың қазақтың ұлт намысын жартып, ұлттың арын жоқтаған патша заманында жалғыз-ақ Ахмет еді », десе, шындық, әділеттілікті айтқан таза пікір еді...» дейді жазушы бұл шығармада. 

«Мақсат түгенделе беру болса, өткен арыстарымызды аялау мұратты ісіміздің бірі. Мұны естен шығарсақ елдігімізге сын. Ұлттың ұлы болуы ұрпағынан – адамдарына байланысты. Жақсыны ішке тартып, ортаға танытқаннан ұтылыс жоқ. Қазақтың биігі – Ахаңдар, алаш азаматтары! Жұлдыздар аспанда жарқыраса жарасады» - деп түйіндейді автор.
«Қазақты оятқан қазақ немесе Міржақып Дулатов туралы әліптемелі ой»- атты бұл кітабі ақтаңдақтар жайлы тарихи серияның жалғасы. Бұл эсседе қазақтың Арысы, елім деп еніреп өткен азаматы туралы автор өзінше ой толғайды, өмірі мен шығармашылығы жәйлі қысқаша айтып, жоғары бағалайды. Міржақыптың туған еліне, туған жеріне деген сүйіспеншілігін автор былай деп жеткізеді:


«Бұл өңір оған әсте ыстық! Жүрген сайын, көрген сайын тоймай, көкірегі ашылады. Сағынады-ау, ертең осы мекенін! Оңаша кеткенінде көңілімен сырласады. 
«Айт шыныңды, көңілім, қайда барасың,

                                    Қаңғырудан қандай пайда табасың?

                                    Тоқталатын келген жоқ па мезгілің,

                                     Дамыл таппай күні-түні шабасың.

                                     Бір басыңның текке аласың мазасын.

                                     Білмеймісің, табалайды дұшпаның,

                                     Алаңғасар алып жүр деп жазасын.  

                                     Басыл енді, күлкі болма, көңілім,

                                     Жүрегімнің шанши берме жарасын.

                                     Дейді көңілі сонда әсте мұңайып:

                                     «Сарыарқаның сағынамын даласын»


О, туған жер! Сен естен шығармысың бір сәт! Көкмайса бетегелі жерің, күмістей толқыған көлің, қоңыраулата аққан өзенің қандай көркем! Талай жора-жолдас, ниеттес серіктері мен өзінің сан нөкері аунаған алқап еді-ау бұл! Сенде туып, сенде өскен кісіде не арман болсын, киелі жұрт! Қадіріңді білме барсам – кеше гөр! Алыс сапарға аттанып бара жатқан Міржақып даласымен үнсіз қоштасады. «Құдай тағы-тағы көруге жазсын, сені!» дейді іштей...!
Қоғабай Сәрсекеевтің шығармалары:


Заманақыр [Мәтін]: Тарихи роман / Қоғабай Сәрсекеев – Алматы: Жазушы, 1990. – 560 бет., портр., суретті.

Қазақты оятқан қазақ немесе Міржақып Дулатов туралы әліптемелі ой [Мәтін]: Эссе / Қоғабай Сәрсекеев – Алматы: «GAUHAR» ҒӨПБК ЖШС, 2004. – 48 бет.

Қызыл жалау [Мәтін] / Қоғабай Сәрсекеев – Алматы: Жалын, 1979. – 272 бет.

Қызыл жалау [Мәтін]: Роман. Тығырық. 2-ші кітап / Қоғабай Сәрсекеев – Алматы: Жалын, 1983. – 208 бет.


Құсқанаты [Мәтін]: әңгімелер мен хиқаяттар / Қоғабай Сәрсекеев. – Алматы: Жазушы, 2004. – 280 бет. – (Қазіргі қазақ прозасы) 


Таңдамалы [Мәтін] / Қоғабай Сәрсекеев., алғы сөз Ғ. Қайырбеков. - Алматы: «GAUHAR» ҒӨПБК ЖШС, 1999.


Т. 1: Әңгімелер, повестер, пьесалар. – 672 бет.

Т. 2: Заманақыр: тарихи роман. – 695 бет.


Отыз жетінші жыл [Мәтін]: әңгіме / Қоғабай Сәрсекеев. – Алматы: «GAUHAR» ҒӨПБК ЖШС, 1998. – 53 бет.


Портреттер [Мәтін]: әңгіме-эсселер / Қоғабай Сәрсекеев. – Алматы: «GAUHAR» ҒӨПБК ЖШС, 1999. – 272 бет.


Төрттаған [Мәтін]: 4-ші том / Қоғабай Сәрсекеев. – Алматы: TST-companu, 2006. – 316 бет.


Ұлт ұстазы немесе Алаштың Ахметі [Мәтін]: Ахмет Байтұрсынов жайлы ой-түйін / Қоғабай Сәрсекеев. – Алматы: «GAUHAR» ҒӨПБК ЖШС, 2003. – 80 бет.
Ол туралы  әдебиеттер:

Айқадамова, А. Құрметті қонақтар - университетте [Мәтін] : [жазушы Қ. Сәрсекеевке "Университеттің құрметті профессоры" деген атағы берілді] / А. Айқадамова // Қостанай таңы. - 2005. - 30 наурыз. - 3 б.
Ахатов, Е. Ойы өрелі, сөзі мәнді, жазғаны дәмді... [Мәтін]: немесе белгілі жазушы Қоғабай Сәрсекеевтің 70 жасқа толуына орай журналист інісінің бір үзік сыры / Ереке Ахатов // Біздің Торғай. – 2009. – 24 шілде. – 4 бет.


Әбіш, Д. Сахнада - саңлақтар [Мәтін] : Қостанайда ХІІ республикалық театрлар фестивалі салтанатты ашылды / Д. Әбіш // Қостанай таңы. - 2004. - 5 қазан. - 2 б. 

Қазақ сатирасының көрнекті өкілі,

өлкетанушы, этнограф, журналист-жазушы, 
ақын, әдебиетші-ғалым, доцент
Сейіт Кенжеахметұлы
Сейіті бар Торғайдың...
/Сейіт Кенжеахметұлының 70-жылдығына арналған

кітап көрмесінің жобасы/
І бөлім: Семсер сөздің серісі
Дәйексөзі: Асыл сезімді жеткізе алмайсың айтып құр,


         Кім білмес сені, Қазақстандағы қай түкпір.


         Елжіреп тұрып ел- жұртым сүйген от жүрек,

                   Қабырғаңды қаусатып кетпей қалай тұр?!

                                               Асан Бөлтеков
ІІ бөлім: Жазушы қазынасы – халыққа

                      ұлтжандылықты кешегі Ахметтің, Міржақыптың, Нұрқанның,

                      Сырбайдың, Ғафудың, өшпеген ізіндей, суымаған арманындай 

                      қабылдаймын. Мен үшін сен қасиетті Торғай өңірінің бүгінгі

                      мәдени-рухани өміріндегі темірқазықсың»

Ақселеу Сейдімбек
ІІІ бөлім: Сейіттің сатира әлемі

Дәйексөзі: «Күнде ұшатын күмбез көкке қанатың,

Сейіт Кенжеахметұлының 70-жылдығына орай
«Сатира сарбазы» кітапханалық библиотеатр сценариі

Кітапханашының кіріспе сөзі:

                                Демеймін түгел асыл іші-сырты,

                               Біреу мәз боп, біреулер көрер түрпі,

                               Қабыл ал, әділ қазы оқырмандар,

                               Ұсындым аттық әзіл, тайлық күлкі –

деп ақын Сейіт Кенжеахметов өзі айтқандай, бұл кеш ақынның сатира әлеміне арналды.  
Сейіт Кенжеахметов – үлкен сатирик жазушы. От ауызды, орақ тілді оның есімі де, еңбегі де қалың қазақ оқырмандарына  жақсы таныс. Көп жылдар бойы ел-жұртына күлкі сыйлап келе жатқан сатирик жазушы өмірдің көлеңке жағының бәріне де үңілген, келеңсіздік жайдың бәрін әжуалаған, сын садағын қадаған, оның бұрылмай кеткен тақырыбы жоқ десек те болады. 

Бүгін Сіздер ене мен келін тақырыбындағы әзіл-ысқақты тамашалайсыздар!

Ене мен келін 
Қатысушылар:

  -  Ене   

  - Келін

  - Жігіт


Сырттан: «Мамам келді», «Алақай, мамам келді» деген балалардың дауысы естілді. Анасының балаларды сүйіп жатқаны байқалады. Сахнада тұрған енені қызғаныш билеп тұр. Келін келе жатыр.
Кемпір: (ойын-шыны аралас) Шулатып жүргенің не, ей!

Келін: (көңілді) Өйбу, енем үйде екен ғой. Қап, енем балаларын байқамай сүйіп қойып едім. Кешіріңіз. (Келін енесіне сәлем қылады).

Кемпір: Көп жаса, ұл тап! Ұлдан кейін қыз тап! Сен осы менің құлыншағымды рұқсатсыз неге сүйесің?
Келін:
· Әжеке-ай, көп қой әлі үйренерім,

Сүйгеннен көргенім жоқ күйген ерін.

Енемнің балалары балдан тәтті,

Келеді сүйе бергім, шіркін-ай, 

            Сүйе бергім-ай, сүйе бергім.

Ене:

· Келіндер ауылыма келсе, келсін,

Сәлемін, қант пен шайын берсе берсін.

Меншікті баламыздың бәрін сүйіп,
Қу, Тәпә, бар ма еді қосқан еншің?

Келін:
· Қабағын ақ енеміз түймейді екен,

Сөзбенен шымшып, бұрып, түйрейді екен.

Сағынып келген кезде келіндері

Баласын әжесінің сүймей ме екен?

Ене:
· Семіріп барасың ғой бүйендей боп,
Сөйлейсің есе бермей жиендей боп.

Әне тұр, ал самаурын, шәй қойып бер,

Жағыңа тіліңменен сүйенбей көп.
Келін:
· Ақ енем, батып кетті сен айтқан сын,

Ұмытпай есте қалар болды бұл күн.

Мен, сірә, артық кетсем кешіріңіз! (бас иеді)

Тоқтадым, аузыма құм, аузыма құм.

Ене:
· Жаман болсаң, «әрі тұр» деп түйейін,

Жақсы болсаң, маңдайдан кеп сүйейін.

Келгелі бір тоқтамай жатсың сөйлеп,

Тап аузыңның, тап аузыңның ішіне  ...ін

Келін:
· Мен емеспін мұндайға жаным күйер,

Не десең де әр сөзің жайлы тиер.

Аузымды, жан енем-ау, көп былғама,

Ұлыңыз сол аузымнан келіп сүйер.

Ене: (өтініп) - Қап, масқара болдым-ау, енді не бетімді айтайын?! (жұртқа қарап) Жеңілді деген осы екен ғой.
(Келінге бұрылып):

· Тиді ғой мына сөзің оттан бетер.
Айтысты доғарайын, енді жетер.

«Сөз тапқанға қолқа жоқ» деген рас, 

Жеңілдім айналайын, бетінді әкел!

(Екеуі құшақтаса кетеді)

Ене: - Ал, амансыңдар ма? Ауыл-аймақ аман ба? Молда қайынаға қалай?
Келін: - Бәрі де аман. Сәлем айтып жатыр.
Ене: - Сәлемет болсын! Келіні босаңған жоқ па?
Келін: - Былтыр түйенің етін жеп қойған екен, енді он екі ай көтеретін шығар. Әлі жүр, өзін-өзі көтере алмай.
Ене: - Алда байғұс-ай, аман болсын! Өзің қанша боласың мұңда?
Келін: - Ұлыңыз сағынғанша боламын ғой.
Ене: (күліп) - Суайт, сенің де сөзден тоқталар жерің болар ма екен?

Келін: (қоса күліп) - Ене, өз денсаулығыңыз қалай? Анада тұмауратып қалыпсыз ғой. Бұрын тұмау-сымауға бой бермейтін едіңіз.

Ене: - Бұрынғыдай емес, қартайыңқырап жүрмін. Бір күні өліп қаламын ба әлі? Сол кезде білесіңдер ғой, біздің бағамызды.
Келін:
· Білеміз кім бағасыз, кім бағалы-ей,

Енемнің жөн ғой көзін жұмбағаны-ау!

Шалынды іздеп о дүниеге жүріп кетсең,
Жетінші немеренді кім бағалы?

(Ішін көрсетеді, екіқабат).

Ене: - Қу, Тәпә, менің жасым жетпісте. Сен жеті балаға жеткізу үшін әлі үшеуін тууың керек. Сенің үшеу табуға күшін жеткенмен, менің ғұмырым жете ме?
Келін: - Онда менің шаруам аз, өз міндеттемемді орындауды білемін. Мен сөзден таймаймын. Сіз тайсаңыз өзіңіз біліңіз.
Ене:

· Түу, саған сөз шақ келмейді екен, болмас,
Ұнайды келін жаным, ойың мына.

Құт қонсын, Құдай берсе, қойыныңа,

Тағы да үш немерені тауып берсең,

Бағуды мен алайын мойыныма.
Келін:
· Әй, бәсе енемнің осындай бір айтар уәдесі,
                                     бір тартар ерлігі бар еді.

Ене-жан, айналайын, қабағыңнан,

Шайқауын жұмыртқамның шала қылман.

Өзің, ұлым, отбасым аман болса,

Баланы саулатайын балағымнан,

                                     ей, балағымнан.

(Осы кезде кемпірдің ұлы кіреді. Момын. Сөзге жоқ екені байқалып тұрған).

Ана: - Ей, жаным, амансың ба? (Бетінен сүйеді)
Жігіт: - Аманмын.
Ана: - Мына қатының (күліп сөйлеп) келе айтысып, мені жеңіп кетті. Үйге барған соң саба.
Жігіт: - Сабайын.
Ана: - Қазір менің көзімше саба.
Жігіт: - Қазір сабатпайсың, үйге барғасын, асықпай отырып сабаймын.
Келін: - Еркегім-ай, шамаласайшы, маған да ісің түсетін кезің бар ғой.
Ана: (ұлына) - Жәй жүрсің бе? Мені іздеп келдің бе? Әлде келіншегінді іздеп келдің бе?

(Жігіт сөз таба алмай қипақтайды).
Келін: - Ене-ау, сізді іздесе, бұған дейін қайда қалыпты.
Жігіт: - Қойшы-ей, сен! Мен әшейін нетіп келдім.
Келін: (қылжақтап) - Ене-ау, ұлыңыз нетіп келген ғой, әшейін. Байқамай келіп қалған ғой.
Ене: (ұлына болысып) - Әй, сен, қу, Тәпә, менің жалғызымды ұялта берме (ұлына қарап) Әй, сен мынадан жеңіле берме. Жеңіліп қалсаң маған айт, көрсетейін мен оған күлгенді.

Келін: - Жарайды, жеңіліп қалса жылап келіп тұрады ғой шешесіне.


Ұлыңыз көк желкесін қасып тұр ғой,


Мысы оны келіңіздің басып тұр ғой.


Арқаңа салып жүрсей, енежан-ау,


Әлі жас, қырықтан ғана асып тұр ғой.
Жігіт: - Қойшы-ей, сен!..
Келін: - Қойдым, қойдым (жұртқа қарап):

· Естідіңіздер ме? Біздің бай «қой» деді.

Ене: - Сен, келін, доғар кәләкәйтті. Ұялтпа баламды жұрт көзінше. Өзің жинала бастадың, кетесіңдер ме?

Келін: - Бұйрық болған соң ұлыңа тидік, немерелеріңізді сүйдік. Енді кетеміз де. Мына ұлыңыз «кетейік» дегенді сөзімен емес, мөлиген көзімен айтып тұр.

Ене: - Жарайды, барыңдар. Жиі-жиі келіп тұрыңдар. Сендердің қызықтарын мені әлі өлтіре қоймас.

Келін: (әзілдеп) – Бұрын шалыңызды көп айта беретін едіңіз, осы жолы аузыңызға да алмадыңыз ғой.

Ене: - Әй, маған ол шалдың әзірге керегі жоқ, оған кемпір керек болса, сол жақтан біреуді тауып алар.

Келін: - Е, бәсе, солай десеңізші, Бөрте әжекем,


  Келгенде кең жайылған көрпе, әжекем.


  Ортада жыл санамай жүре берші,


  Өзіңсің бір ауылдың көркі, әжекем.

Ене: - Сүйенген тіл, жағына Тәпә келін,

Көрмеші бұл өмірден жапа, келін.


Көгерткен босағамды майлы аяғым,

         Тіл тимесін, түкірдім, «Тіпә, тіпә, тіпә!» келін.

(Ұлы мен келіннің артынан қолын жайып)

· Е, Алла, бергеніңе шүкір! Тіл мен көзден сақта. Көргенді келін бергеніңе тәуба! Ұятты ұл бергеніңе тәуба! Тәуба! Тәуба!

